
ALİ MƏCLİSİN İCLASI 

30 sentyabr 2025-ci il. Saat 11. 

 

Naxçıvan Muxtar Respublikası Ali Məclisi sədrinin 

birinci müavini Bəxtiyar Məmmədov sədrlik edir. 

 

Sədrlik edən. Hörmətli deputatlar! 

 Bu gün Naxçıvan Muxtar Respublikası Ali Məclisinin 2025-ci il payız sessiyasının birinci 
iclası keçirilir.  

Bildiyiniz kimi, Naxçıvan Muxtar Respublikasının Konstitusiyasına və Naxçıvan Muxtar 
Respublikası Ali Məclisinin Daxili Nizamnaməsinə görə ən azı 31 deputat parlamentin işində 
iştirak etməlidir. 

Naxçıvan Muxtar Respublikası Ali Məclisinin iclasında 45 deputat iştirak edir. 

Qeydiyyat    (saat 11.02 dəq.) 

    İştirak edir       45 

    Yetərsay       31 

Buna görə də iclas öz işinə başlamağa səlahiyyətlidir. 

Beləliklə, yeddinci çağırış Naxçıvan Muxtar Respublikası Ali Məclisinin 2025-ci il payız 
sessiyasını açıq elan edirəm. 

(Azərbaycan Respublikasının Dövlət Himni səslənir.) 

Sədrlik edən. 2025-ci il payız sessiyasının ilk iclasının gündəliyinə aşağıdakı məsələlər 
təqdim edilir: 

1. Naxçıvan Muxtar Respublikası Ali Məclisinin 2025-ci il payız sessiyasının qanunvericilik 
işləri planının təsdiqi. 

2. Cari məsələlər. 

Gündəliyə əlavəsi olan varmı? 

Yoxdur. 

Gündəlik qəbul olunur. 

Hörmətli deputatlar! 

Gündəlikdə duran birinci məsələ Naxçıvan Muxtar Respublikası Ali Məclisinin 2025-ci il 
payız sessiyasının qanunvericilik işləri planının təsdiq edilməsi barədədir.  

Bildiyiniz kimi, Ali Məclisin fəaliyyəti qanunvericilik işləri planı əsasında qurulur. Ali 
Məclisin Daxili Nizamnaməsinin 8-ci maddəsinə əsasən növbəti sessiyanın ilk iclasında 
qanunvericilik işləri planı təsdiq olunmalı və Ali Məclisin iclasları bu plana uyğun keçirilməlidir. 

Qanunvericilik işləri planı və onun təsdiq edilməsi ilə əlaqədar qərar layihəsi deputatlara 
paylanılmışdır. Məsələ ilə əlaqədar deputatlardan çıxış etmək istəyən və ya əlavə təklifi olan 
varmı? 

Yoxdur. 

Deputatlardan kim “Naxçıvan Muxtar Respublikası Ali Məclisinin 2025-ci il payız 
sessiyasının qanunvericilik işləri planı haqqında” Naxçıvan Muxtar Respublikası Ali Məclisinin 
Qərarının qəbul olunmasına tərəfdardırsa, xahiş edirəm səs versin. 

Hesablayıcı komissiyadan xahiş olunur, səsləri hesablayıb məlumat versin. 

Səsvermənin nəticələri  (saat 11.07 dəq.) 

   Lehinə        45 

   Əleyhinə           0 

   Bitərəf           0 

   Səs vermədi           0 

   İştirak edir         45 

Nəticə: Qəbul edildi    

Sədrlik edən. Buyurun, Rafiq müəllim! 

R.Novruzov, Ali Məclisin Hesablayıcı komissiyasının sədri. 

Hörmətli Bəxtiyar müəllim! 

“Naxçıvan Muxtar Respublikası Ali Məclisinin 2025-ci il payız sessiyasının qanunvericilik 
işləri planı haqqında” Naxçıvan Muxtar Respublikası Ali Məclisinin Qərar lahiyəsi ilə bağlı 
səsvermədə iştirak edən 45 deputatın hamısı lehinə səs vermiş, əleyhinə və səs saxlayan 
yoxdur.  

Sədrlik edən. Sağ olun! 

Beləliklə, qərar qəbul edildi. 

Gündəlikdə duran ikinci məsələ cari məsələlərlə bağlıdır. 

Deputatlardan cari məsələlərlə əlaqədar çıxış etmək istəyən varmı? 

Buyurun, Arzu müəllim! 

A.Abdullayev, Ali Məclis sədrinin müavini. 

Hörmətli Bəxtiyar müəllim! 

Hörmətli həmkarlar! 

Əziz media nümayəndələri! 

Bugünkü sessiyamız Azərbaycanın ən şərəfli dövrləri ilə üst-üstə düşür. 

Əvvəlcə qeyd etməliyik ki, XVIII əsrdən etibarən Azərbaycanda mövcud olan xanlıqlar və 
Azərbaycan ərazilərinin işğal prosesinin başlanması ilə nəinki Azərbaycanın ərazi bütövlüyünün 
gələcək zamanda saxlanılmasına, hətta zaman-zaman ərazilərimizin itirilməsinə rast gəldik və 
tarixşünaslığın müxtəlif dövrlərini vərəqlədik. 

Təəssüf ki, o zaman xanlıqlar bir-biri ilə birləşmək əvəzinə biri digərini işğal etməklə 
Azərbaycan ərazilərinin xarici qüvvələr tərəfindən işğalına şərait yaratdılar ki, bu, 3 əsrə yaxın 
bir dövrü əhatə etdi. 

2020-ci ilin sentyabrında Azərbaycan Respublikasının Prezidenti, Ali Baş Komandan, xalq 
və iqtidar birliyinə nail olan, güclü iqtisadiyyat yaradan, ən müasir ordunu quran cənab İlham 
Əliyev düşmənin təxribatlarına layiqli cavab verməyin vədini elan etdi. 44 gün davam edən Vətən 
müharibəsi nəticəsində Azərbaycan öz tarixində ilk dəfə düşməni öz torpaqlarından birdəfəlik 
çıxardı. 

44 günlük Vətən müharibəsindəki məğlubiyyət ermənilər tərəfindən qəbul olunmurdu. 
Digər tərəfdən də qərb dövlətləri, o cümlədən Fransa Azərbaycanın öz torpaqları ilə bağlı 
qələbəsini qəbul etmir, BMT Təhlükəsizlik Şurasını Azərbaycana qarşı qaldırmaq üçün dəridən-
qabıqdan çıxırdı, amma bütün cəhdləri boşa çıxdı. Nəticədə 2023-cü ilin 19 sentyabrında cəmi 
23 saat 43 dəqiqə ərzində erməni separatçı və terrorçu dəstələri ağ bayraq qaldırmağa məcbur 
oldular. Beləliklə, lokal xarakterli antiterror tədbirləri nəticəsində ilk dəfə üçrəngli bayrağımız 
Azərbaycanın bütün ərazisində dalğalanmağa başladı.  

Qarabağın dağlıq hissəsində muxtar qurum, Sovet Rusiyasının təzyiqi ilə 1923-cü ildə 
yaradılan bədnam qurum 100 ildən sonra tarixə qovuşdu. Beləliklə, Azərbaycan dövlət 
suverenliyini bərpa etdi. 

Əlbəttə, biz bütün bu tarixi qələbələrdə öz imzası olan və müdrik siyasət sərgiləyən cənab 
Prezidentimizə, eləcə də Onun ətrafında bir yumruq olan, canından keçən şəhidlərimizə və 
qazilərimizə borcluyuq. Bütün bunlar 3 əsrdən sonra əldə etdiyimiz tarixi və unudulmaz 
qəhrəmanlıq səhifələridir ki, əbədi olaraq tarixşünaslığımızda yaşayacaq. 

Hörmətli həmkarlar! 

Mən ötən ay baş verən daha bir mühüm, vacib və əhəmiyyətli hadisəyə diqqətinizi 
çəkmək istəyirəm.  

Azərbaycan Respublikasının Prezidenti İlham Əliyevin Amerika Birləşmiş Ştatlarının 
Prezidenti Donald Tramp və Ermənistan Respublikasının Baş naziri Nikol Paşinyanla Ağ Evdə 
görüşünə dair Birgə Bəyannamənin imzalanması və sülh sazişinin paraflanması yalnız regionun 
tarixinə deyil, ümumiyyətlə qlobal diplomatiya və siyasət salnaməsinə əbədi həkk olunmuş 
möhtəşəm hadisədir. Azərbaycanla Ermənistan arasında uzun illərdən sonra əbədi sülhün əldə 
olunmasına, bölgəmizdə bütün tərəflər üçün qarşılıqlı əməkdaşlıq, dayanıqlı inkişaf mühitinin 
yaranmasına, bu torpaqlarda yaşayan insanların rifah və xoşbəxtliyinə yol açan belə bir mühüm 
addımla Cənubi Qafqazın timsalında Avrasiya regionu üçün yeni strateji dövr, fərqli reallıq 
başlanır.    

Artıq qlobal miqyaslı siyasi nüfuz aktoruna çevrilmiş cənab İlham Əliyevin ölkəmiz adına 
son bir neçə ildə əldə etdiyi əlahiddə nəticələrin mahiyyətinə diqqət yetirdikdə, həmin 
nailiyyətlərin bu qədər çevik şəkildə - qısa zaman ərzində qazanıldığına bəzən heyrətlənənlər də 
olur. Lakin son illərin bu parlaq uğurlarına fokuslanarkən, onlara gətirib çıxarmış hazırlıq 
proseslərinin mükəmməlliyini də diqqətdən kənarda qoymamalıyıq.  

Bu proseslər hazırda göz önündəki tarixi nəticələr kimi qısa zamanda baş verməyib, hər 
birinə illərin, onilliklərin zəhməti, əziyyəti sərf olunub. 8 avqust 2025-ci ildə Ağ Evdə dövlət 
rəhbərimizin iştirakı ilə baş verən və qəlbi Vətənə bağlı bütün dünya azərbaycanlılarını 
qürurlandıran o unudulmaz anlar da əslində illərlə görülmüş işlərin, atılmış strateji addımların və 
hesablanmış qərarların məntiqi nəticəsidir. 

Ağ Evdəki o əzəmətli anların ilk epizodları əslində, çox-çox əvvəldən - cənab İlham 
Əliyevin 2003-cü ilin 31 oktyabrında Azərbaycan Respublikasının Prezidenti kimi ilk dəfə and 
içdiyi dəqiqələrdən başlanır. Bu, qətiyyətin təntənəsidir.  

Azərbaycan Prezidenti əsrlərin müşkülünü yoluna qoydu, təkcə Azərbaycanı deyil, 
ümumilikdə, Cənubi Qafqazı böyük bir çıxılmazlıqdan aydın, rəvan inkişaf yoluna çıxardı! Ən 
əsası isə Prezident İlham Əliyevin qüdrətli liderliyinin, müzəffər komandanlığının, peşəkar 
diplomatiyasının, mahir siyasətinin ən parlaq rəmzi və təntənəsidir! 

Belə bir məqsədin reallaşdırılması, azad “Qafqaz evi” ideyasının gerçəyə, bölgəmizin sülh 
və inkişaf cənnətinə çevrilməsi Cənubi Qafqazın ən güclü Liderinin - Azərbaycan Prezidentinin 
üzərinə götürdüyü yeni tarixi missiyadır! 

Hələ Vətən müharibəsindəki Zəfərimizin ilk rəsmi təsdiqi - 10 noyabr bəyanatında 
Azərbaycan liderinin sülh gündəliyinə daxil etməyə müyəssər olduğu “Zəngəzur dəhlizi” layihəsi 
də bu missiyanın son dərəcə əhəmiyyətli parçasıdır. 

Rəsmi İrəvanın təxminən 5 ilə qədər müddətdə məsələni yubatması, “Sülh kəsişməsi” adlı 
utopik layihələrlə baş qatmağa çalışması da bu təşəbbüsü tədricən gündəlikdən çıxarmaq 
məqsədi güdürdü. Amma Azərbaycan lideri yenə geri addım atmadı, bu məsələni daim 
gündəmdə saxladı. 

Nəhayət Amerika Birləşmiş Ştatlarında imzalanmış Birgə Bəyannamə ilə ən böyük 
məqsədlərimizdən birinə - “Zəngəzur dəhlizi”nin açılmasına, Azərbaycanın əsas hissəsindən 
Naxçıvan Muxtar Respublikasına - Azərbaycandan Azərbaycana maneəsiz çıxışın təmin 
edilməsinə nail ola bildi. 

Elmi-filoloji prinsiplərə əsaslansaq, əslində bütün adlar şərti səciyyə daşıyır. Belə 
məqamlarda isə xüsusilə əhəmiyyət verilən məqam addan çox məhz mahiyyətdir. 
Kommunikasiya xətti “Trampın Beynəlxalq Sülh və Rifah Marşrutu” adlandırılsa da, əslində 
söhbətin mahiyyət etibarilə məhz “Zəngəzur dəhlizi”ndən - Azərbaycanın nail olmağa çalışdığı 
dəhlizdən getdiyi hər kəsə məlumdur. Beləliklə, cənab İlham Əliyev əsrlərdən miras qalmış daha 
bir problemi aradan qaldırdı: uzun illərdən bəri blokada şəraitində yaşayan Naxçıvan Muxtar 
Respublikasının Azərbaycanın əsas hissəsi ilə maneəsiz keçidi tezliklə təmin ediləcək, Naxçıvan 
iqtisadi rayonu yeni bir strateji inkişaf dönəminə daxil olacaq, blokada vəziyyətinin yaratdığı 
bütün sosial-iqtisadi çətinliklər keçmişdə qalacaq. 

Bəli, Azərbaycan öz tarixi qələbəsi ilə haqq-ədalətə nail oldu. Bu baxımdan, cənab İlham 
Əliyevin Amerika Birləşmiş Ştatlarına səfəri zamanı ədalətin daha bir təntənəsini yaşadıq. 1992-
ci ilin oktyabrında Ermənistanın lobbi qruplarının təsiri altındakı konqresmenlərin təşəbbüsü ilə 
Azərbaycana qarşı qəbul olunmuş “Azadlığa Dəstək Aktı”na 907-ci düzəliş ləğv edildi, eyni 
zamanda Azərbaycan-ABŞ münasibətlərinin strateji tərəfdaşlıq səviyyəsinə yüksəldilməsi niyyəti 
liderlər tərəfindən təsdiqləndi. 

Bunlar indi artıq ümid deyil, Azərbaycanın möhtəşəm nailiyyətləri miqyasında nəhəng 
reallıqdır. Hər keçən gün xoşbəxt gələcəyinə qovuşan, inkişaf edən, güclənən Vətənimizin 
timsalında bu qürur dolu gerçəkliyin əhatə dairəsi də günü-gündən genişlənir. Naxçıvanımızın 
isə yeni həyatı başlanır. 

Diqqətinizə görə sağ olun! 

Sədrlik edən. Sağ olun, Arzu müəllim! 

Əlavə çıxış etmək istəyən varmı? 

Buyurun, Emin müəllim! 

E.Şıxəliyev, Ali Məclisin İqtisadi siyasət komitəsinin sədri. 

Hörmətli Bəxtiyar müəllim! 

Hörmətli həmkarlar və iclas iştirakçıları! 

Ali Məclisin 2025-ci il payız sessiyasının ilk iclasında mənə də çıxış etmək fürsətini 
verdiyiniz üçün minnətdarlığımı bildirirəm. Çıxışımda Azərbaycan xalqının tarixində mühüm yer 
tutan, dövlətçilik ənənələrimizi, milli iradəmizi və müstəqilliyimizi əks etdirən Dövlət Suverenliyi 
Günü barədə danışmaq istəyirəm. 

Harada yaşamasından asılı olmayaraq, hər bir azərbaycanlı bu günün qürurunu yaşayır. 
Bu əlamətdar tarix Azərbaycan dövlətinin ədalətə və beynəlxalq hüquqa söykənən siyasətinin 
parlaq qələbəsidir. Müstəqil və suveren dövlətə sahib olmaq yüzillər boyu Azərbaycan xalqının 
ən böyük arzusu olmuşdur. Tarixin müxtəlif mərhələlərində kənar müdaxilələrlə üzləşmiş, 
məhrumiyyətlərlə qarşılaşmışıq. Lakin bütün bunlara baxmayaraq xalqımız milli kimliyini, 
mübarizə ruhunu qoruyub saxlamışdır. Məlum olduğu kimi XX əsrin əvvəllərində dövlət 
müstəqilliyimizi elan etmişik, amma 23 aylıq fəaliyyət göstərsək də təəssüf ki, bu 
müstəqilliyimizə son verilmişdir. Amma XX əsrin sonlarında Azərbaycan öz dövlət müstəqilliyini 
yenidən bərpa etmişdir. 

1990-cı illərdə ölkəmizdə siyasi vəziyyət son dərəcə gərginləşmiş, Azərbaycan “olum və 
ölüm dilemması” ilə üz-üzə qalmışdı. 1993-cü ildə xalqın tələbi ilə yenidən hakimiyyətə qayıdan 
Ümummilli Lider Heydər Əliyevin xilaskarlıq missiyası nəticəsində ölkəmizdə cərəyan edən 
təhlükəli proseslərin qarşısı alındı, ictimai-siyasi sabitlik təmin edildi və müasir dövlət quruculuğu 
üçün etibarlı zəmin yaradıldı. 

Ulu Öndərin rəhbərliyi ilə hazırlanmış və 1995-ci il noyabrın 12-də qəbul olunmuş 
müstəqil Azərbaycan Respublikasının Konstitusiyası ölkəmizdə genişmiqyaslı qanunvericilik və 
institusional islahatların əsasını təşkil etdi. Konstitusiyanın preambulasında Azərbaycanın dövlət 
müstəqilliyinin, suverenliyinin və ərazi bütövlüyünün qorunması başlıca niyyət kimi bəyan 
edilmişdir. 

30 ilə yaxın müddətdə beynəlxalq hüquq normalarını, BMT Nizamnaməsinin tələblərini 
kobud şəkildə pozan Ermənistan hərbi gücdən istifadə edərək ölkəmizin beynəlxalq səviyyədə 
tanınmış 20 faiz ərazisini işğal etdi, azərbaycanlılara qarşı etnik təmizləmə və soyqırımı 
cinayətləri törətdi. Bu müddət ərzində davam edən sülh danışıqları nəticəsiz qaldı. Ermənistanın 
dəyişən hakimiyyətləri də bu prosesdə yalnız vaxt uzatmağa çalışdılar. Yeni ərazilər uğrunda 
müharibə planları açıq-aydın görünürdü. Əlbəttə ki, Azərbaycan isə buna laqeyd qala bilməzdi. 

Azərbaycan Respublikasının Prezidenti, Müzəffər Ali Baş Komandan cənab İlham 
Əliyevin rəhbərliyi ilə rəşadətli Ordumuzun 44 gündə apardığı Vətən müharibəsi qəhrəmanlıq 
dastanına çevrildi. Əsgər və zabitlərimizin şücaəti nəticəsində şəhər və kəndlərimiz azad edildi, 
Şuşa Zəfərindən sonra düşmən kapitulyasiyaya məcbur oldu. 10 noyabr 2020-ci ildə imzalanan 
üçtərəfli Bəyanat Azərbaycanın hərbi-siyasi qələbəsini və Ermənistanın kapitulyasiyasını 
təsdiqlədi. 

Lakin zaman göstərdi ki, bu tarixi dərs Ermənistan rəhbərliyi üçün yetərli olmadı. Tarixi 
Zəfərimizdən sonra baş verən təxribatlar Azərbaycanı antiterror tədbirlərinə məcbur etdi. Cəmi 
23 saat 43 dəqiqə davam edən əməliyyat nəticəsində ordumuz qarşısına qoyulan bütün 
vəzifələri yüksək peşəkarlıqla icra etdi, qondarma rejim özünü buraxdığını elan etdi və 
Azərbaycan öz əraziləri üzərində tam suverenliyini bərpa etdi. Bu, dövlətimizin suverenliyinin 
təşəkkülündə mühüm mərhələdir. Belə bir tarixi qələbəni bizə yaşatdığına görə Prezidentimizlə, 
ordumuzla qürur duyur, şəhidlərimizə Allahdan rəhmət, qazilərimizə isə şəfa diləyirəm. 

Hörmətli iclas iştirakçıları! 

Burada bir mühüm məqama da toxunmaq istərdim. Ölkə başçımızın uğurlu strategiyası 
və onun rəhbərliyi ilə həyata keçirilən antiterror əməliyyatı yalnız Azərbaycanın deyil, bütövlükdə 
Cənubi Qafqazın taleyini dəyişdirdi. İmperial güclərin bölgədə alət kimi istifadə etdiyi bir 
mexanizm sıradan çıxarıldı. Bu strategiya, əslində, Ermənistanı da münaqişənin girovluğundan 
xilas etdi. 

Müzəffər Ali Baş Komandan, Prezident cənab İlham Əliyevin qətiyyətli və uzaqgörən 
rəhbərliyi ilə qazanılan tarixi qələbə yalnız ərazi bütövlüyümüzün bərpası ilə nəticələnmədi, həm 
də Cənubi Qafqazda sülh və sabitliyin təmin edilməsinə yol açdı. Cənab İlham Əliyevin strateji 
diplomatiyası, siyasi iradəsi və qətiyyətli rəhbərliyi Azərbaycanın milli maraqlarını qorumaqla 
yanaşı, regionda sülh və əməkdaşlığın bərqərar olmasına xidmət edir.  

Bununla yanaşı, Prezident cənab İlham Əliyev regionda davamlı sülhün təmin edilməsi 
üçün konkret təşəbbüslərlə çıxış etmiş, nəqliyyat və iqtisadi kommunikasiyaların açılması, 
qarşılıqlı etimad mühitinin formalaşdırılması kimi mühüm addımlar atmışdır. Onun uzaqgörən 
siyasəti Azərbaycanı təkcə qalib dövlət kimi deyil, həm də Cənubi Qafqaza sülh gətirən, sabitlik 
və inkişafın təminatçısı olan ölkə kimi tarixə yazdırdı. Beləliklə, Prezident cənab İlham Əliyevin 
qətiyyətli rəhbərliyi Azərbaycanı həm zəfər, həm də sülh simvolu olaraq dünya tarixində önəmli 
bir mövqeyə gətirmişdir. 

Bu gün Azərbaycan xalqı bütün sahələrdə yeni inkişaf mərhələsinə qədəm qoyub. Bütün 
ərazilərimizdə bayrağımız dalğalanır, dövlət suverenliyimiz tam təmin olunub, sərhədlərimiz isə 
toxunulmazdır. 

Müzəffər Ali Baş Komandan, cənab Prezident İlham Əliyev qeyd edir ki: “Yeni dövrə 
qədəm qoyarkən böyük ümidlərlə yaşayırıq. Əminəm ki, bütün Azərbaycan xalqı böyük ümidlərlə 
yaşayır və biz, əlbəttə, elə işləməliyik, elə addımlar atmalıyıq ki, bu ümidlər çin olsun. Bu çağırış 
da daim öndə saxlanılır ki, biz hər dəfə qarşıya hədəflər qoymalıyıq. Bu hədəflər həm stratejidir, 
həm taktikidir, həm qısamüddətlidir, həm də uzunmüddətlidir. Amma hədəflər düzgün seçilməsə, 
heç bir nəticəyə nail olmaq mümkün olmayacaq. Hədəflər həm həqiqəti və ədaləti, həm də real 
vəziyyəti, real gücümüzü əks etdirməlidir. Nə qədər güclü olsaq, o qədər də bizim səsimiz 
eşidiləcək”. Həqiqətən, bu gün Azərbaycan hər sahədə böyük nailiyyətlər qazanır, diplomatik 
uğurlarımız genişlənir. Beynəlxalq arenada ölkəmizin nüfuzu daha da artır, biz etibarlı tərəfdaş 
kimi tanınırıq. Azərbaycan qalib dövlətdir və hər kəs bizimlə hesablaşır. 

Diqqətinizə görə təşəkkür edirəm! 

Sədrlik edən. Sağ olun, Emin müəllim! 

Deputatlardan başqa çıxış etmək istəyən varmı?  

Buyurun, Təbriz müəllim! 

T.Zeynalov. Hörmətli Bəxtiyar müəllim! 

Hörmətli iclas iştirakçıları! 

Bir neçə gün öncə ölkəmizin və xalqımızın həyatında çox mühüm bir hadisəni - Vətən 
müharibəsi şəhidlərinin xatirəsini yad etdik. Ali Məclisin 2025-ci il payız sessiyasının ilk iclasında 
xalqımızın taleyində ən mühüm və ən şərəfli səhifələrdən olan 27 sentyabr - Azərbaycan 
Respublikasında Anım Gününün ölkəmizdə necə böyük ruh yüksəkliyi ilə qeyd edildiyinin şahidi 
olaraq, ədalətin bərpası uğrunda mübarizənin başlanğıcını və xalqımızın milli qürurunun yenidən 
dirçəlişini xatırlayırıq. 

27 sentyabr Azərbaycan tarixində sadəcə bir təqvim günü deyil. Bu tarix xalqımızın 
sarsılmaz iradəsinin, dövlətimizin qüdrətinin və milli birliyimizin təcəssümüdür. Həmin gün biz 30 
ilə yaxın davam edən ədalətsizliyə son qoyan, xalqımızı qələbəyə aparan və tariximizin yeni 
səhifəsini açan şanlı zəfər yolunun başlanğıcını yad etdik. 

Hörmətli həmkarlar! 

27 sentyabr 2020-ci il Azərbaycan xalqının taleyində dönüş nöqtəsi oldu. Həmin gün Ali 
Baş Komandan, möhtərəm Prezident İlham Əliyevin rəhbərliyi ilə Azərbaycan Ordusu 30 ilə 
yaxın işğal altında qalan torpaqlarımızı azad etmək məqsədilə əks-hücum əməliyyatına başladı. 
Bu mübarizə yalnız torpaqların azad olunması deyildi. Bu, tarixboyu xalqımıza qarşı törədilmiş 
ədalətsizliyə verilən ən layiqli cavab idi. Bu, şəhidlərimizin ruhuna sədaqətimizin, gələcək 
nəsillərimizə borcumuzun və milli kimliyimizə bağlılığımızın təzahürü idi. 

Bu gün biz Vətən uğrunda canından keçmiş bütün şəhidlərimizin müqəddəs xatirəsi 
qarşısında dərin ehtiramla baş əyirik. Onların hər biri bu torpağın azadlığı, bu xalqın şərəfi və bu 
dövlətin gələcəyi naminə ən yüksək məqama - şəhidlik zirvəsinə ucaldı. Bu gün azad edilmiş 
torpaqlarda üçrəngli Azərbaycan bayrağı dalğalanır və əbədi dalğalanacaq. 

44 gün davam edən Vətən müharibəsi xalqımızın həm ön, həm də arxa cəbhədə 
göstərdiyi misilsiz qəhrəmanlıq dastanı oldu. Ordumuz düşmənə sarsıdıcı zərbələr endirərək 
Füzuli, Cəbrayıl, Zəngilan, Qubadlı, Hadrut və Şuşa kimi strateji əraziləri işğaldan azad etdi.      
8 noyabr 2020-ci ildə Şuşanın azad olunması müharibənin taleyini dəyişdi, xalqımızın ruhunu və 
iradəsini daha da yüksəltdi. Nəhayət, 10 noyabrda imzalanmış üçtərəfli bəyanatla düşmən 
kapitulyasiya etdi, tarixi ədalət təmin olundu. 

Bu qələbənin memarları şəhidlərimiz, qazilərimiz, igid əsgər və zabitlərimiz, dövlətimizin 
siyasi rəhbərliyi və bütövlükdə xalqımız oldu. Vətən uğrunda canını qurban verməyə hər an hazır 
olan cəsarətli əsgərlərimiz torpaqlarımızı azad etdilər, şəhidlərimiz, qazilərimiz, ümumilikdə, 
Azərbaycan Ordusu qəhrəmanlığın simvoluna çevrildi. Prezident cənab İlham Əliyevin 
uzaqgörən və qətiyyətli rəhbərliyi ilə dövlətimiz həm hərbi, həm diplomatik, həm də informasiya 
cəbhəsində mübarizəni uğurla apararaq bu qələbəni təmin etdi. 

Hörmətli iclas iştirakçıları! 

Bu müharibə yalnız torpaqlarımızın azadlığı ilə bitmədi, eyni zamanda dövlət-xalq 
birliyinin təntənəsi oldu. Biz “Qarabağ Azərbaycandır!” şüarı ətrafında bir yumruq kimi birləşdik. 
Məhz bu birliyin gücü sayəsində bu gün işğaldan azad edilmiş torpaqlarda bayrağımız 
dalğalanır, ata-baba yurdumuza həyat yenidən qayıdır. 

Zəngilanın, Cəbrayılın, Füzulinin, Ağdamın, Laçının və Şuşanın küçələrində artıq bərpa, 
tikinti işləri gedir. Bu, şəhidlərimizin qanı ilə yazılan qələbənin davamıdır. Şəhid ailələri və qazilər 
millətimizin qürurudur. Onların övladları, həyat yoldaşları, qardaşları bu torpağın azadlığı üçün 
həyatlarını fəda etdilər. Biz, onların qarşısında dərin ehtiramla baş əyirik. Dövlətimiz onların 
sosial müdafiəsi və rifahı üçün bütün zəruri tədbirləri həyata keçirir və bu siyasət davamlı 
xarakter daşıyır. Möhtərəm Prezident İlham Əliyev və Birinci vitse-prezident Mehriban xanım 
Əliyeva şəhid ailələrinə və qazilərə göstərilən diqqət və qayğını dövlət siyasətinin prioritet 
istiqamətlərindən biri kimi müəyyən etmişlər. 

Şəhidlərimizin xatirəsi Azərbaycan xalqının qəlbində əbədi yaşayacaq. Onların adları 
məktəblərdə, küçələrdə, meydanlarda əbədiləşdiriləcək, gələcək nəsillər onların 
qəhrəmanlığından ilham alacaq. Çünki “Şəhidlər ölməz, Vətən bölünməz”! 

Hörmətli iclas iştirakçıları! 

Qoy gələcək nəsillər bilsin ki, bu torpaqlar azadlığı sevən, qəhrəman və yenilməz bir 
xalqın mübarizəsi sayəsində azaddır. Bu gün bu iclasda belə mühüm bir məsələnin müzakirəsi 
yalnız keçmişə hörmət deyil, həm də gələcəyə olan məsuliyyətimizin ifadəsidir. Biz 
şəhidlərimizin ruhuna ehtiram göstərməklə yanaşı, onların bizə əmanət etdiyi azad və güclü 
Azərbaycanı daha da möhkəmləndirmək borcunu öz üzərimizə götürürük. Bu gün burada 
səsləndirilən fikirlər gələcək nəsillər üçün bir vəsiyyət, bir yol xəritəsi kimi qalacaq. 

Yaşasın müstəqil Azərbaycan! 

Yaşasın qəhrəman Azərbaycan Ordusu! 

Diqqətinizə görə təşəkkür edirəm! 

Sədrlik edən. Sağ olun, Təbriz müəllim! 

Başqa çıxışı olan varmı? 

Yoxdur. 

Hörmətli deputatlar! 

Bununla da Naxçıvan Muxtar Respublikası Ali Məclisinin 2025-ci il payız sessiyasının 
birinci iclası öz işini başa çatdırdı. 

Sağ olun! 

 

  


